
Nafarroako Gorteetako kide den eta Unión del Pueblo Navarro talde parlamentarioari atxikia dagoen Pedro González Felipe jaunak, Legebiltzarreko Erregelamenduan xedatuaren babesean, honako mozio hau aurkezten du, Hezkuntza Batzordean eztabaidatzeko:
Mozioa, zeinaren bidez Nafarroako Parlamentuak Hezkuntza Departamentua premiatzen baitu konponbide bat eman diezaien Haur eta Lehen Hezkuntzako ikastetxeetan Gorputz Hezkuntza eta Musika irakasgaiak atzerriko hizkuntzan ematen dituzten irakasleei.
Zioen azalpena
Nafarroako Gobernuak erabaki du heldu den ikasturtean Haur eta Lehen Hezkuntzako ikastetxeen hizkuntza-proiektuetatik kanpo geldituko direla atzerriko hizkuntzan ematen diren Gorputz Hezkuntzako eta Musikako curriculum-arloak. Erabaki horrek eragina izan du ikastetxeetan, bere burua berrantolatu behar izan baitute, baina irakasleei ere egin die kalte, handi-handia gainera, urteak baitzeramatzaten ikastetxe horietan espezialitate horietan lan egiten eta hizkuntza-proiektuak garatzen.
2024-2025 ikasturtetik aitzina, ikastetxe horietako lanpostu huts horiek betetzeko, atzerriko hizkuntzaren eskakizuna daukaten unibertsitatez kanpoko irakasle funtzionarioen egonkortze-prozesuen baitako hautapen-prozesutik sortutako aldi baterako kontratazio-zerrendak baliatu dira Nafarroako Foru Komunitateko Administrazioan.
Irakasle horiek 2025-2026 ikasturterako erabakiak hartu zituztenean, ezin zuten aurreikusi orain gertatu dena. Heldu den ikasturtean lan egiten jarraitzea aurreikusten zuten irakasleek orain ikusten dute haien kontratazio-zerrenda, urtebete geroago, praktikan ia zaharkiturik dagoela, ez baita lanpostu hutsik eskainiko. Hortaz, irakasle horiek –batzuek plazarik gabe gainditu zuten, eta beste batzuk, berriz, zerrendan gelditu ziren eta haien lanbidean jardun izan dira aurreko ikasturteetan– hemendik aitzina oso zaila izanen dute plaza bat lortzea Nafarroako ikastetxe publikoetan beren espezialitateetan.
Kontuan hartu behar da irakasle horiek –horietako askok titulazio-eskakizunak zeuzkaten Bigarren Hezkuntzako plazetarako hautapen-prozesuetan parte hartu ahal izateko– ezin izan zutela hautapen-prozesuetan parte hartu, egun berean izan zirelako bi hautaprobak, Haur eta Lehen Hezkuntzakoak eta Bigarren Hezkuntzakoak.
Hori dela-eta, uste dugu Nafarroako Gobernuaren Hezkuntza Departamentuak konponbide bat bilatu eta ezarri behar duela albait lasterren, irakasle horiek irakasle-plaza bat lortu ahal izan dezaten. Hartara, Nafarroako hezkuntza-sistemarako giza kapital garrantzitsu bat mantenduko litzateke, urteak daramatzana programa eleaniztunetan irakasten.
Hortaz, gure ustez, Hezkuntza Departamentuak erantzun bat eman behar die irakasle horiei, zerbitzu ematen jarraitu ahal izan dezaten Nafarroako ikastetxe publikoetan, zeren hartu den curriculum-erabakiak baitakar parte hartu zuten hautapen-prozesuei esker lortutako eskubide batzuk de facto desagertzea.
Egoera hori kontuan hartuta, honako erabaki proposamen hau aurkezten dugu:
Nafarroako Parlamentuak Nafarroako Gobernuaren Hezkuntza Departamentua premiatzen du ezarri beharreko prozedurak ezar ditzan, Haur eta Lehen Hezkuntzako ikastetxeetako hizkuntza-proiektuetan eta plantilletan gorputz hezkuntza eta musika irakasgaiak atzerriko hizkuntzan ematen dituzten irakasleek beren lanpostuak mantendu ahal izan ditzaten Nafarroako ikastetxe publikoetan 2025-2026 ikasturtean.

